
OBLJETNICA  DAYTONSKOG
MIROVNOG SPORAZUMA
Prije četiri godine u Daytonu, u saveznoj državi Ohio, konačno
je  stavljena  tačka  na  jedan  užasan  rat.  Narod  Bosne  i
Hercegovine skupo je platio cijenu rata, ljudskim životima i
raseljavanjem  pojedinaca  i  cijelih  porodica.  Fizička  šteta
bila je ogromna; no moralna šteta bila je još veća, jer su
mržnja i nepovjerenje uništili harmoniju i toleranciju.

Na četvrtu obljetnicu Daytonskog mirovnog sporazuma, ponovo sa
zadovoljstvom konstatujemo da rata nema i da je  mir sve
čvršći. Osvrčući se na ono što je do sad postignuto, uviđamo
šta nam nedostaje za istinski trajan mir: suverena država koja
funkcionira  i  koja  će  ujediniti  sve  narode  Bosne  i
Hercegovine;  privreda  slobodna  od  političkog  uticaja  i
korupcije, koja će obezbijediti radna mjesta i stabilnost; i
mogućnost da se sve izbjeglice i raseljena lica vrate svojim
domovima.

Značajni događaji koji su se prije četiri godine odigrali u
Daytonu  stvorili  su  novu  državnu  strukturu  za  Bosnu  i
Hercegovinu. Da bi ta država opstala i napredovala, narod
Bosne i Hercegovine mora zahtijevati od svojih lidera da tu
suverenu državu smatraju  legitimnom i vrijednom odanosti svih
njenih  građana.  Smatramo  da  je  deklaracija  iz  New  Yorka
ohrabrujući korak političkog vođstva BiH na putu preuzimanja
veće odgovornosti u procesu provedbe mira.

Međunarodna zajednica i narod Bosne i Hercegovine zajedničkim
snagama rade na otklanjanju fizičkih i moralnih posljedica
rata.  Međutim,  još  uvijek  postoje  sile  podjele  i
međunacionalne mržnje, koje žele da opredjeljenja i svečana
obećanja iz Daytona dožive propast.

Čvrsto smo uvjereni da narod Bosne i Hercegovine želi mir,

toleranciju i blagostanje. Ovi ciljevi su na dohvat ruke, ali
ka  njima  moraju  stremiti  lideri  ove  zemlje  a  ne  samo
međunarodna  zajednica.  Naš  položaj  i  naše  ovlasti  u  ovoj
zemlji su izuzetne, ali naše prisustvo ovdje je privremeno.
Dok  obilježavamo  četvrtu  godišnjicu  Daytonskog  mirovnog
sporazuma, još jednom ističemo svoje opredjeljenje da zajedno
sa narodom Bosne i Hercegovine radimo na tome da se iz pepela
rata izgradi savremena demokratska država, i taj istorijski
sporazum provede u djelo.

